
Parte da proba de acceso substitutiva da ESO para as ensinanzas 
deportivas

Materia: Lingua Galega
Grao MEDIO Data DNI/NIF

Alumno/a

Cualificación

INSTRUCIÓNS

Formato

A proba consta de dous exercicios, cun total de trece preguntas, distribuídas da seguinte maneira:

 Primeiro exercicio.  Consta de doce preguntas con tres posibles respostas das que só unha é 
correcta. Organízanse en tres bloques: bloque A, composto por tres preguntas relacionadas coa 
lectura comprensiva dun texto; bloque B, composto por catro preguntas referidas a coñecementos 
lingüísticos; e bloque C, composto por cinco preguntas, das cales tres están referidas a aspectos 
literarios e dúas ao grupo de contidos curriculares de “Lingua e sociedade”.

 Segundo exercicio. Consta dunha única cuestión que require a elaboración dun texto escrito por 
parte das persoas candidatas.

Puntuación

Total: 10 puntos.

Valorarase con 0,5 puntos cada resposta correcta do primeiro exercicio da proba, até un máximo de 6 
puntos. Non haberá penalización en caso de erro. A pregunta de produción textual do segundo exercicio 
estará valorada cun máximo de 4 puntos.

Procedemento

A proba terá unha duración de 60 minutos (1 hora).

Execución

As respostas ás cuestións tipo test indicaranse debidamente na táboa final de respostas.

Materiais ou instrumentos que se poden empregar durante a proba

Só se poderá utilizar bolígrafo con tinta negra ou azul.

Advertencia para o alumnado

Está prohibido usar material adicional para a realización da proba. O incumprimento desta norma será 
motivo de expulsión da persoa candidata e obterá unha cualificación de cero puntos.

Exercicio 1

Texto

Aí veñen para quedar

Xiana Lastra

26 de xaneiro de 2022.

Cando era nena, no Ferrol no que me criei, había xente que lle dicía a miña nai o bonitas que  eramos 

miña irmá e mais eu, e a mágoa que daba que falásemos galego. 

Andando un pouco os anos, os comentarios máis recorrentes cando tentabamos facer amizades eran do 

tipo  “¿Y  tú  por  qué  hablas  gallego?  ¿Eres  de  la  jaila?  ¿Eres  de  Lugo?”  (isto  último  da  localización 

xeográfica tan específica, como se en Lugo estivese o único e xenuíno rural galego, nunca o entendín,  

pero prométovos que o dicían tal cal). 

Máis  adiante  aínda,  cando me incorporei  á  vida  laboral  como xornalista  na  televisión,  en  múltiples 

ocasións persoas que entrevistei pedíronme que, “por educación”, non lles formulase as preguntas en 

galego. E máis dunha vez houbo  quen me espetou directamente que era unha mágoa que cantase e 

falase en galego co guapiña que era e o ben que o facía.

Estas  son só algunhas  anécdotas  e  é  certo  que moitas  das  persoas  que  nun primeiro  momento se 

meteron comigo remataron entendendo e respectando a miña postura. Así como certo é tamén que topei 

no  camiño  con  moitas  actitudes  positivas  e  mostras  de  afecto  polo  “radical”  de  que  unha  rapaza 

sobreviva  nas  urbes  galegas  sendo  monolingüe  en  galego.  Calquera  que  sexa  ou  tentase  ser 

galegofalante no  noso  país  sabe  a  complicación  do  asunto  e  todo  o  que  leva,  sobre  todo,  a 

determinadas idades nas que estás formando a túa personalidade e es susceptible de cambiar de lingua 

ante os constantes ataques.

Xiana Lastra, neofalantes.gal (26/01/2022)
(https://neofalantes.gal/ai-venen-para-quedar/)

Indique a resposta correcta

A/ Comprensión escrita

1. Cal é a idea central do texto?

a) A infancia da autora en Ferrol.

b) Os prexuízos lingüísticos aos que se enfrontou a autora.

c) A existencia de neofalantes en Galicia.

2. Indique cal dos seguintes enunciados é o correcto:

a) Lugo é o único sitio no que se fala galego.

b) É de mala educación, segundo a autora, formular preguntas en galego.

c) A autora atopou actitudes positivas e negativas respecto ao uso do galego ao longo da súa vida.

3. Cal é a intención comunicativa predominante no texto?

a) Denunciar as dificultades existentes á hora de falar galego.

b) Persuadir aos falantes de castelán para que deixen de usalo.

c) Facer rir ao lector.

B/ Aspectos lingüísticos

4. Cal destas palabras é sinónima de «mágoa» (liña 2)

a) Pesar.

b) Compaixón.

c) Dó.

5. Atendendo á súa estrutura, que tipo de palabra é «galegofalante» (liña 15)?

a) Unha palabra sinxela.

b) Unha palabra derivada.

c) Unha palabra composta.

6. Cales son os plurais correctos de «quen» (liña 9) e «nun» (liña 11)?

a) Quenes e nunhos.

b) Quenes e nuns.

c) Quen e nuns.

7. Cales son as tres primeiras formas do presente de indicativo da forma «eramos» (liña 1)?

a) Son, és, é.

b) Sou, es, é.

c) Son, es, é.

C/ Coñecementos literarios e contidos de “Lingua e sociedade”

8. Que significa a normativización da lingua galega?

a) Elaboración dunha norma estándar que sirva de variedade lingüística única para todos os falantes 
da lingua galega.

b) Proceso polo cal a lingua galega pasa a ser considerada unha lingua normal exenta de prexuízos  
lingüísticos e cos mesmos dereitos e consideracións que o castelán.

c) Supresión das variedades dialectais da lingua.

9. Que obra teatral escribiu e representou Castelao durante o seu exilio?

a) Os Vellos Non Deben de Namorarse.

b) Follas Novas.

c) O Divino Sainete.

10. Que é a polisemia?

a) Unha instalación destinada á práctica de varios deportes.

b) Unha relación entre palabras que se escreben de xeito diferente.

c) Un fenómeno que consiste na pluralidade de significados dunha palabra.

11. Cales son os tres tipos de cantigas?

a) De escarnio, de amor e de amizade.

b) De amigo, de amor e de escarnio e maldicir.

c) De maldicir, de amizade e de amor.

12. Como se denomina a figura que consiste na repetición dunha ou varias palabras ao inicio do verso?

a) Personificación.

b) Anáfora.

c) Metáfora.

Exercicio 2

Produción textual

Tendo en conta as ideas do texto inicial, exprese a súa propia opinión a respecto dos prexuízos 
contra o uso do galego. Argumente a súa posición a favor ou en contra dos mesmos. (Extensión: 80-
100 palabras).

A reposta  é  libre.  O  desexable  é  que  se  elabore  un  texto  seguindo  a  estrutura  de  “presentación”, 
“exposición  dos  argumentos”  e  “conclusión”.  Así  mesmo,  valorarase  a  utilización  de  indicacións 
valorativas e a exposición de ideas propias, sen copiar o texto inicial. Desde o punto de vista da expresión, 
valorarase a produción dun discurso correcto, claro, coherente, ben cohesionado e adecuado a un rexistro 
de  lingua  formal.  Daquela,  considerarase  positivamente  a  boa  estruturación  dos  contidos,  a 
intelixibilidade e adecuada progresión da argumentación, o manexo dos recursos de cohesión e a correcta 
selección do vocabulario; e penalizaranse os erros de lingua e o emprego de expresións coloquiais ou 
propias da oralidade.

Criterios de cualificación

 Eficacia comunicativa e adecuación (1 punto)

– Trata e desenvolve todos os puntos cun contido relevante. (0,50 puntos)

– O rexistro, o formato e o ton axústanse á tarefa e ao propósito comunicativo. (0,50 puntos)

 Coherencia e cohesión (1 punto)

– As ideas e opinións son coherentes e están ben estruturadas en oracións e parágrafos. (0,50 
puntos)

– Fai un uso adecuado dos conectores e elementos deícticos propios do nivel. (0,50 puntos)

 Léxico (1 punto)

– • Emprega un repertorio léxico variado sobre temas propios da etapa. (0,50 puntos)

– • Usa con precisión léxico referido a situacións e ámbitos propios da etapa. (0,50 puntos)

 Gramática (1 punto)

– Aplica correctamente os coñecementos morfolóxicos propios da etapa. (0,50 puntos)

– Aplica correctamente os coñecementos ortográficos propios da etapa. (0,50 puntos)

 Puntuación intermedia:

– No caso de que algún dos descritores non se cumpra, puntuarase con 0.

– Se se cumpre parcialmente, puntuarase con 0,25.

Materia: Lingua Galega

Táboa de respostas do test

Marque cun X a letra da resposta que considere correcta:

TÁBOA DE RESPOSTAS

Nº A B C

1 X

2 X

3 X

4 X

5 X

6 X

7 X

8 X

9 X

10 X

11 X

12 X

Preguntas tipo test / 6

Produción textual / 4

Total / 10

